
A Regata do Albariño, outra forma de sumar á
conservación da cultura marítimo-fluvial

Como fixo con varias dornas a vela, o Clube Mariño Salnés recupera polos
seus 25 anos unha proba que non organizaba desde o 2009

22 sep 2023 . Actualizado a las 05:00 h.

   

epresentantes do Concello de Cambados e do Clube Mariño Salnés
presentaron na tarde de onte a undécima edición da Regata do Albariño

de dornas a vela. E pese ao número ordinal, o certo é que había catorce anos
que a entidade cultural e deportiva arousá non organizaba a proba, con saída

este sábado ás doce do mediodía desde o porto vello de Cambados con arredor
dunha ducia de embarcacións confirmadas no peirao.

A celebración dos 25 anos de existencia da asociación neste 2023 motivou os
integrantes do Clube Mariño Salnés a recuperar unha cita deportiva que
organizara entre o 2000 e o 2009. Unha decisión que ben pode enmarcarse no
labor que desde 1996 move as xentes do CM Salnés a traballar a prol da
conservación e divulgación do patrimonio marítimo-fluvial de Cambados,
canalizada só dous anos despois xa como asociación.

Neste tempo, explica o seu actual presidente, Rubén González, o Clube Mariño
Salnés compaxinou a recuperación de vellas dornas a vela coa construción de
réplicas, ata contar hoxe cunha frotiña de catro unidades. Entre elas, a Última,
que se incorporou á mesma a pasada primavera, botada o Día das Letras
Galegas logo da súa restauración coa axuda económica da Deputación de
Pontevedra. 

Sendo o traballo de conservación física das dornas a vela a súa actividade
principal, os 60 socios da entidade cambadesa empregan tamén o seu tempo na
divulgación do valor patrimonial da cultura mariñeira local e galega. Fano
participando coas súas dornas a vela en probas que serven para achegalas á
vista dos galegos, pero tamén con exposicións sobre a súa historia, compartida
en redes sociais. Labor que complementan cunha escola aberta a calquera
interesado en aprender a navegar nunha das embarcacións tradicionais
galegas por excelencia con catro edicións ás costas, aparcada este ano pola
falta de tempo das xentes do Clube Mariño Salnés pero que, asegura o seu
presidente, terá continuidade.

Recuperando unha nave única

E é que, conta o seu presidente, a entidade, man a man coa Asociación
Cultural e Deportiva Vela Tradicional de Cambados e co apoio da Deputación
de Pontevedra, atópase inmersa no proxecto de restauración de Airexa. Unha
dorna a vela única, por canto, sinala Rubén González, «é a última embarcación
do seu tipo deseñada e construída antes da implantación dos motores na
navegación que se conserva en Galicia, co casco pensado e feito para moverse
a vela». Unha nave de sete metros de eslora que, engade o presidente do Clube



Mariño Salnés, «polo que nos contou xente que aprendeu a pescar nela, foi
construída nos anos 40».

Archivado en: Cambados Vela Diputación de Pontevedra

